
NAURU THLIARKAR LEH MIZORAM SAWHTHING CHIN INZAWMNA  

           - Ruatfela Nu 

The Country that ate Itself: Khawvela puma environment chhiatdan hi Pi Youtube-i leh Pu 

Google-a te ka zawt thin a.  He thupui hi lo zawt ve the u. Nauru thiarkar , 1970's vel a 

hausa tawntaw,  mimal pakhat sum lakluh (per capita income) ah oil lipui Saudi Arabia chiah 

tluklo an nihzia chhiar tur i hmu teuh ang. Tunah erawh an GDP khawvel puma 180-na 

chunglamah an awm ta. Khawvelin ‘Faild State’ tiin an sawi thin a. Mizoram pawh kan 

environment kan tihchhiat zel chuan min la sawi ve ang. 

 Engati nge chutiang khawpa ram hausa ni tawh, ram rethei ber zinga chhiar an lo nih 

ta kan tih chuan-  An ram hausakna ber leitha leh puak thei siamna (phosphate) kha 

rapthlak khawpa nasa in an rut a, an ram environment ngaihtuah hauh loin an han suasam 

ta tak tak a. An hausa em em ringawt mai a. Mahse tunah chuan ram rethei ber leh 

hnuaihnung, environment chhiat vanga chenna tlak loh khawpa hmun hreawm a ni tiin an 

sawi tawh.  

 Oil palm te, monoculture pawizia te, environment humhalh pawimawhzia te, ram sa 

kah leh sava suat pawizia te, thing leh mau nasa taka kan sawisak pawiziate kan mithiam 

ten an sawi thin. History ziaktu ten nakinah "Mahni ram tichhetu Mizote" tiinin la ziak ve 

mai a hlauhawm hle a ni. Hausa thur thur rih lo mah ila. Kan ram hi a hmang tangkai thiam 

tur thangtharte tan i humhalh hram hram ang u. 

Khai ule, kan la tlai chhe lo e. Khuarel thinurna kan tawngbuak zel loh nan leh, kan ram 

neihchhun hi tuna keini ho leh thangthar chhuan lo la awm zel turte tana chenna tlaka siam 

tha turin kan rilru siam thar theuh ila. A takin thawk chhuak bawk ila. Ram changkangah 

chuan kawng an siam pawhin thing pakhatin ngil taka kawng kal tur a lo dan pawhin thing 

kit loin kawng an tikawi mai zawk a.  Thing kih ai chuan sum ta tak sen belh pawh an pawiti 

lo a ni. Engati nge? Thingkung pakhat hlutzia an hriat vang a ni. 

 Keini zawng chutiang em em a la ngai lo mai thei e. Mahse kawnglai company in kan 

environment an tichhe nasa lutuk! Kawng thlang leh chhaka leivung an pah enin chhim leh 

hmar, chhak leh thlang ka kal a. Leivung paihna, spoil bank leh dumping area an siam tlem 

a, kawngah an nawr liam a. Heng hi mipui ten dan phal loh a ni tih kan ngaihtuah lo a, kan 

en liam mai mai a. An lai zo ang a, an haw ang a, kum 4 vel an vil zui ang a, kan environment 

an tihchhiat zozai erawhin ngaiawh leh turin kum 20 vel a duh ang. Engati nge Mizoram 

PWD te pawhin an leivung paih hi an en fiah loh? An enfiah si lo a. Mipuiin kan enfah a, hma 

kan lak a ngai a ni.   

 Kawngpui laih tharin a paltlang khuate u, ngun takin ngaihtuah rawh u. Luipui fintu, 

luite pawimawh tak tak, mihring nu leh pa hming anga phuah ngat, ‘parennial river’ tam tak 



phei chu an chhilh bo vek a. Chakai, Kaikuang leh Nghate te tan damkhawchhuah ngaihna a 

awm tawh lo a. Sangha ten inthlahpung tura fuanna luite an nei tawh lo ang. Lung pat-ek ei 

thin, Chakai leh Kaikuang te kawng laihvung luia lut, chirhdiak dum rimchhia an ei duh si lo. 

Lui kalna pawh innei dawn tawh lo a. Inkhaw tuilakna pawh kha leivung leh bawlhhlawh 

vanga a tenawm mekzia inhriat kha.  

 India ramin India ram tan Mizoram hmun tinah kawng a lai a. Kan environment zah lo 

taka leivung an paih vang hian ‘khuarel thinrimna’ kan tawngbawng ngei dawn a. Haw u, 

kan zavaiin titawp turin tan i la ang u.    

Nauru thliarkara chengte kha an thau ber a, Pacific tuipui thliarkar hrang hranga awmte 

chu khawvela thau lutuk vek an ni.  

Nauru hi ramte takte khawvela ramte ber pathumna a zau zawngin tehkuala  21-KM  

chauh a ni. 12, 500 lek Mihring an cheng a, khawvela hnam tlem ber an ni awm e, He 

thliarkar mawi tak hi kum 1798 British lawng chuan a va thleng hlawl mai a Lawng Captain 

chuan mawi a tih em avangin a hmingah ‘Pleasant Islands’ a phuah a, chuta tang chuan 

khawvelin a hre tan a, 1830 atangin Europe lawngte chu sumdawngna turin an kal a, thei 

coconut leh tui thianghlim an la a, oil palm an la a, aman atan silai leh zu an pe thin a. 

Hmanlai chuan hnam 12 an cheng thin a, zu leh silai chuan hnam hrang hrang inkarah 

innghirnghona a hring a, kum 10 chhung ngawt a hring chhuak a, thliarkar min cheng zatve 

ngawtin an thih phah a. A hnuah German Empire te chuan he thliarkar hi luahin ralthuam 

zawng zawng an laksak ta a ni. 

Kum 1900 lamah kai dawrh ila, Albert Elis chuan Nauru thliarkarah hian phosphate 

chi khat a hmu chhuak hluah mai a. Heng hi mineral chi khat, lei tha siam nana hman theih 

niin hlo thlawh nan a tangkai hle a, a hun lai chuan sum hnar pawimawh tak a ni. Kum 1905 

khan Germany nen ‘Pacific Phosphate Company’ siam dun turin agreement an siam a, 

Indopui pakhatna a rawn chhuah tak avangin thil a kal tluang ta lo a, Nauru ram pawh chu 

British, New Zealand leh Australian lam a hawi ta a, a tawpah chuan British nen agreement 

an siam ta a ni. A tawi zawngin Nauru ram hi Bristish hoin an ei chhe vek tih theih a ni. An 

phosphate reserve te chu Australia leh New Zealand ah an zuar a. Nauru tualchhung mite 

chu an ram leilung hausakna man chu awihawm loh khawpa tlem pek an ni a, kum tam tak 

hnuah pawh heng mante hi tlem tea tihsan sak an ni a. Hetih lai lai hian British phosphate 

commissioner te chuan Nauru rama an leina let zahniha vela sangin Australia velah an hralh 

leh a ni. British te hian khawvel ram dang tam tak East India Company hming pua an lo rawk 

tawh thin angin Nauru ram leilung hausakna pawh an rawk da vek a ni. 

Kum 1942 khan Nauru chu Japan lalramin a rawn awp leh a. He thliarkara chengte 

chu tihduhdahna hnuaia hreawm takin an kun a, mi tam tak tihhlum an ni a, a dam 

awmchhunte pawh sal ang maia chhawr luih an ni. Kan hriat angina Indopui pahnihnaah 



Axis Power, Germany Japan leh Italy  te chuan hnehna an chang zo ta lo a.  Nauru chu 

Bristish, Australia leh New Zealand kutah a tlu lut leh a, phosphate industry chu a hma aia 

changtlung leh hlawk zawka kalpui leh a ni. Mahse 1968 ah te pawh khan phosphate 

industry /company lian ten an hlawkpui zia ngaihtuahin ram leilung fate an hlawkpui ve 

chuang lo a ni.  

Kum 1964 khan Australian sawrkar chuan Nauru mipuite chu an bul hnai thliarkara 

sawn a, Australia mi leh sa nihna pek an tum a. Mahse chu an nihna dangdai tak ral tir mai 

phal loin an hnawl a, anmahnia ro inrel thlangin  kum 1968 January khan Independent 

sawrkar an lo ni ve ta a ni.  

Independent an hmuh hnu hian Nauru politician te chuan an thliarkar zimte lei hnuai 

phosphate laichhuah chuan a tha lo zawngin nghawng a nei tih hre reng mah se, an kal luih 

pui zui ta zel a, an ram zimte chanve a aia zau mah chu Phosphate laichhuahna a ni ta. 

Mimal ramte chu a te tial tial a, thei leh thlai chinna hmun a zim tawlh tawlh a. Duhawmna 

thluaka sum lut natnain an vei nghet lutuk a, an ram environment tan hmalam hun an thlir 

thiam lo ta lo a ni. Duhamna chuan a bukthlu ngang a ni. 

Kum 1975 khan Nauru chu an GDP chu a sang ngei a lawm, khawvelah an ni aia GDP 

sang chu Saudi Arabia a ni. Mahse an GDP sang ri ngawt mah se, a ram mipui chu an 

hausain an khawsa nuam viau e tihna a ni chuang lo a, phosphate an hralhna hi mipui 

hnena inang tlanga sem angin lang mah se, rethei leh hausa inkar zau si zia enin thil dik lo 

lianpui a awm tih a hriat a, ram hruaitu ten eng chin nge an puan hnuai tih erawh hriat a ni 

lo thung. Ram inrelbawlnaa a vawnfung chelhtu/ mi tlemte leh thiltheiteah erawh chuan an 

ram leilung hausakna phosphate man an hralhna pawisa chu a surin a sur si a ni. 

Nauru sawrkar hian an ram chhung leilung hausakna, Phosphate rut hmasa leh rut 

rengtu, Australia, New Zealand leh British hnena zangnadawmna an phut a, an phutna hi 

tihhlawhtlinsak an ni. Heng ram pathumte hian phosphate sumdawnnaa an hlawkna tel 

zawng zawngte chu ‘Nauru Phosphate Royalties Trust’ ah chuan chhung lutin Seeping line 

leh Airline an din theih phah a, ram leh ram leh ram inkara pawisa peipunnaah te tel chho 

vein World Street ah te dahkham an nei chho ta a, Melbourne ah chhawng 52 a sang 

Skyscraper an sa bawk a, a hmingah Nauru House tih a ni a. Hei mai bakah Melbourne ah 

tho hian million -7 sengin office building an sa luah bawk a, he office hian a chhawng chung 

berah revolving restaurant a chhawm nghe nghe a ni. Maslan Island ah million-3 chuang 

sengin hotel an din bawk a, hei chauh lo pawh an bul hnaia thliarkarah ram lei belhin hotel 

an lei belh nual bawk a ni.  

Nauru thliarkar hi a te hle a, minute 40-45 inkarah an ram hmawr tawn ve ve hi ke 

ringawt pawhin a kal thlen theh a ni. Heti chung hian a neinung deuh chuan sport car leh 

mihring chuan theihna lei an thulh chuang lo… 



Hetiang zawng zawng karah hian Nauru mipuite hian politician te leh mi hausate 

thiltihdan chungchangah zawhna an siam lo a nih chuan, chhiah awl leh thil thlawn pek chi 

hrang hrang an dawn tur thu sawrkar hotute hian an hrilh a ni. Sawrkar sum senso vek turin 

an fate pawh Australia university an zir thei ang a, medical leh dental lam inenkawlna 

senso, bus chuan man thlenga an tumsak offer an ni. Nauru mihring cheng tam zawk chu 

sawrkar hna leh phosphate industry ah an thawk deuh vek a. Engkim a kal tha khawp mai. 

An ram leilung hausakna an han chen taK ta mai chu vanram tlafual a ni ringawt.  

Engkim kal tluang anga a lan laiin New York Times chuan Nauru phosphate 

chungchang article thinthawng tak mai an chuah a. Chu article ah an phosphate chu kum 10 

chhunga ral hman tura ngaih a nih thu leh kum 10 hnuah Nauru mite chu engtin nge an nun 

chhunzawm ang? Eng nge an ei in ang? 

 Nauru finance minister, James Bork chuan “naktuk chuan a tla chawpin a inbuaipui 

ve leh mai ang” tiin article chu a chhang let a, an ram ei leh bar dinhmuna hmalam hun lo 

thleng tur an ngaihtuah lo reng reng a. Hetih lai hian hmalam hn lo thleng tur chu 

tihkhawtlai theih a ni si lo. Kum 1990 chhoah chuan an phosphate an dah thatte chu a ral 

chho tan ta a, khawvel huapa an sumdawnna te chu a lo tla chhe ta a, airline ten sum an 

hloh a, an tourism lahin hmasawn a hnekin a hnung tawlh a, an ram economi pawh a 

tluchhia ta. Nauru sawrkar chuan kawng hrang hrangin sum deuh chhuah dan tur a dap a. 

Kum 2001 khan Australia sawrkar chuan refugee buaipuina turin Nauru ah chuan detention 

centre a din a, Sri Lanka, Afghanistan, Pakistan, Iran leh Irag bakah ram hrang hranga mi, 

Lawnga a ruka Australia luh tumte chu pian inkaih tawp talk takah a khung khawm a, 

chutianga mi an dah man chu Australia sawrkar chuan Nauru pawisa pek a tiam a. Mahse 

heng raltlante leh pemte hi enkawl that an nih loh avangin khawvel sawisel a hlawh nasa 

hle a ni. 

Kum 2010 a lo thlen meuh chuan Nauru ram leilung hausakna, chin lem awm loa an 

lahchhuah, phosphate chu a lo ral zo ta a. Hna hmu lo an tam em em mai a. Phosphate 

laichhuah nana lei an laih  nasat avangin an environment a chhe nasa a, sik leh sa inthlak 

(climate change) danglam nasa lutukin Nauru ram a suasam dan chu hmuh theihin a lang a. 

Tuipui kamte chu tuiin ala hek nasa em em a, tui a lian ngun em em bawk a. Tuipui tuiah te 

chuan Acid a tam em em a, tuipui nungcha duhtawk tawka man tur an kha an bo zo ta. 

Chung zawng zawngah phosphate lak vangah an puh a ni.  

Nauru map en ila: Vawiinah hian Nauru ram 90% chu hman tlak loh a ni a, lo neih leh 

thlai chinna a awm lo a, a chhan chu phosphate lak nan lei an laih nasat vang a ni. An 

thliarkar laili lai tak phei chu chenna tlak ani tawh lo a,  thliarkar sir kual zei zei ah an cheng 

a ni.  



Kum 2017 February khan Australia lawyer Alias chuan Australia sawrkarah lehkha 

thawnin phosphate laih chhuah vanga lei hnuai tui chu thir thil ekchhia (cadmium) a 

tihbawlhbawlh nasatzia hrilhin, hei vanga hian Nauru thliarkara chengte tan kal nat na, 

chuap natna, ruh natna leh cancer hlauhawm hle tih an sawi tel a. A awmzia chu Nauru 

thliarkar pumpui chuan tui thianghlim ei in tur an nei miah lo tihna a ni.  

Phosphate lai chhuah a nih hma chuan tuipui kam velah chuan sanghate an man mai 

mai thin kha a ni a, tunah chuan sanghaah pawh phosphate tur hlauhawm chu a awm vek 

tawh a. Ei chi a ni tawh lo. He ram vela banhla, oil plam, coconut, thei leh thlai chitin reng 

tha em em thin kha, tunah chuan UNFAO in a report danin  engmah a chin theih tawh loh a 

ni.  

Hman kum lawk khan mihring chanchin zir mi pakhat Amy Maclenan, Oxford ami 

chuan Nauru thliarkar hi thla 17 lai chamchilhin a zirchiang a. Amy chuan thlai chi khat lek 

pawh karkhat chhunga kan hmuh chuan kan vannei hle a ni. Helai hmuna chengte hian tui 

thianghlim in tur an nei lo a, an ram leilunga 90% zet phosphate an laih chhuang vangin an 

tui pahatmah a intlak loh a. Tuisik chu ram dang atanga an lakluh a ngai a, buh leh bal, thei 

leh thlai a chin theih tawh loh avangin ei tur leh zawng zawng zawng pawh ram dang atanga 

lakluh vek a ngai a ni. 

  

 

 

 

 


